
«Dúnyadaǵı hár qaysı mámleket, hár 
qaysı xalıq birinshi náwbette óziniń 
intellektuallıq potencialı, joqarı ruwxıylıǵı 
menen qúdiretli bolıp tabıladı. Bunday 
jeńilmes kúsh dáregi bolsa áwele insaniyat 
oylawınıń ullı jańa ashılıwları - kitap hám 
kitapxanalarda! » 

  
 Shavkat Mirziyoyev 

 
 Kitaplar - kewildi ashadı, insandı biyikke kóteredi, kúshine kúsh qosadı, eń jaqsı árman 

-tileklerdi oyatadı, aqılımızdı bekkemlep, júreklerimizdi jumsartadı. 
 Hár bir insan óz keleshegin ózi jaratadı. Keleshegimiz tiregi bekkem bolıwı ushın 

jaslıqtan ilim alıwǵa umtılıwı kerek. 
  Kitapǵa bolǵan mehrni balalıqtan, úyde ata-analarimiz aytqan erteklerden, 

háyyiwlerden baslawımız kerek. Sebebi, «Jaslıqta alǵan bilim tasqa oyılǵan naǵıs kibi» boladı.  
 Kitapxana - bilimler úyi, insaniyattıń barlıq psixik baylıqlarınıń eń jaqsı ǵáziyneleri, 

usınıń menen birge, elimizdiń maqtanıshı hám ruwxıy baylıǵı esaplanadı. 
 Kitapxanalarımız da aldınǵınan bir qansha rawajlandı. Kıtapxanlarimiz da barǵan sayın 

kóbeyip baratırǵanlıǵı, jańa kitaplar prezentaciyaları, ilajlardıń ótkeriliwi, kóp tárepten xalıqtıń 
kitapqumarlıq  mádeniyatı rawajlanıwına, jaslardıń bilim potencialın asırıwǵa salmaqlı járdem 
berip atır. 

 Insanlar bar, olarǵa kitap ómirleri dawamında dos hám joldas boladı. Ullı shayırlarımız, 
ilimpazlarımız kitaptı altın hám álem baylıqlarınan abzal bilgen. Kitaptı quyashqa salıstıradı, 
quyash álemdi óz nurları menen nurlandırǵanınday, jaqsı kitap da insan kewlin jaqtı  etedi. 

 Insandı ruwxıylıq, bilimge jetelewde kitap oqıwı júdá zárúrli bolıp tabıladı. Sol sebepli 
hár bir kásip iyesi, jasına qaramastan, bilimler deregi bolǵan kitap oqıwı kerek. Kitap kúndelik 
turmısımızda, ınsanıylıq pazıyletlerin kórnekli etıwde, jumıs hám oqıw orınlarındaǵı 
mashqalalardi sheshiwde úlken járdem beredi. 

 Kitapǵa mehrli bolıw daslep shańaraqtan baslanadı. Jaslar hár qanday nárseni 
úlkenlerden úyrenedi, egerde shańaraqta ata-analar da kitap oqıwdı ádet qılsa, álbette, bul 
shańaraqta kishkenelerge óz-ózinen órnek bolıp, kitapǵa mehir oyatqanın ózleri de sezbey qaladı.  

 Ata-analar óz perzentlerine kitaptıń insannıń ómirinde kútá úlken kúshke iye ekenligin 
túsindiriwden hesh sharshamawı kerek. Dúnyaǵa kóz qarası keń, bilgir adamnıń qolınan hesh 
qashan jamanlıq kelmeydi. Sol sebepli de kitapsız úy quyashsız kún sıyaqlı. Kitap álemdi 
bilimge jetekleydi. Sonday eken, kitap bárshemizdiń turmısımızda eń zárúr mútajligimizge 
aylanıwın qáler edim. 

 
Kitap hám kitapqumarlıq  mádeniyatı 

 
 Kitap oqıw bárshemizdiń ruwxıy álemimizdi bayıtadı, sóylew mádeniyatımızdı asıradı.   
 Bilim dáregi bolǵan kitaptı súyiw, onı oqıw hám kóz qarashıǵınday saqlay biliw, oqıw 

ushın onı tańlap alıw hám oqıw mádeniyatın biliw kerek. 
 Kitapqa muhabbat, onı qádirlew, oqıwǵa qızıǵıwshılıq xalqımızdıń qan-qanına sińip 

ketken. Xalqımız ilim hám pán, ádebiyat hám kórkem ónerge tiyisli siyrek ushrasatuǵın 
qollanbalar, ádebiyatları menen haqılı túrde maqtanadı.  

Kitapqumarlıq  mádeniyatı degende neni túsinemiz? Bular, tómendegilerden ibarat : 
óziniń kásiplik-qánigelik hám de kórkem-ruwxıy jetikliligin asırıw ushın kitaptı tańlay alıwı hám 
ózi ushın keregin oqıw; kitap ústinde islew mamanlıǵın úyreniw hám oǵan tereń ámel ete biliw; 
kitaptı ǵárezsiz oqıy alıw; oqıǵan kitaptıń tiykarǵı mazmunın ayta biliw, onıń júdá gózzal 



álemine kire biliw; oqıǵanlarınan turmıslıq juwmaqlar shıǵarıw; kitaptıń kerekli, zárúr jayların 
dáptershege kóshirip alıw, tanıs emes bolǵan sózlerdi este saqlap qalıwǵa umtılıw; úzliksiz túrde 
oqıw kónlikpesin iyelew; kitap penen mámilede eń qádirdan dostına bolǵan itibar menen qaraw ; 
kitaptı jaramsız jaǵdayǵa keltirmew ushın odan tuwrı paydalana biliw; kitaptı asıqpastan, oylap, 
dıqqat penen oqıw ilmiy tájriybesin iyelew, oqıǵan kitapbı haqqında dosları menen piker 
almasıw, jaqsı, qizıqlı kitaplardı olarǵa oqıwdı usınıs etip, olardı basqalar da oqıp shıǵıwına 
erisiw; hár bir jaqsı kitaptı ilim sarayınıń gilti dep bilip, onıń ólmes omirin támiyinlew. 

 Oqıw arabsha sózden alınǵan bolıp, dıqqat penen oqıw, úyreniw degen mánisti 
ańlatadı. Kitap oqıw haqqında Gyote sonday pikir bildirgen : 

 a) júdá mashaqatlı (haqıyqattan da, kitap oqıw insannan qunt hám taqat, kúshli yad hám 
joqarı pám talap etedi); 

 b) júdá úlken dańqlı (kitap oqıw sebepli turmıs nizamların tereń ańlap biledi, bilim 
sheńberi keńeyip, túsinigi, dúnyaǵa kóz qarası, ruwxıy tárepten ósedi);  

 v) kewildi kóteriwshi (keri jaǵdayda, kitap oqıw menen turaqlı shuǵıllanbaǵan bolar 
edi). 

 Siz shıǵarma oqıwǵa endi kirisip atırǵan bolsańız, dáslepki payıtlarda waqıyalar aǵımın 
qızıǵıp baqlaysız. Bul qızıǵıwshılıq bolsa az-azdan sol waqıya hám hádiyselerdiń 
súwretlengenliginen tiyisli juwmaq shıǵarıwǵa úndeydi. Shıǵarmada súwretlengen haqıyqatlıq 
penen turmıs waqıyaların parıqlaw janlı baylanıs nátiyjesi bolıp tabıladı. Kitapqumar olardı 
salıstırıw ushın bas qatıradı - oylawǵa májbúr boladı. Sol processte dóretpedegi waqıyalardı 
qayta janlandırıp, qaharmanlardıń ornına ózin qoyıp kóredi, juwmaqlar shıǵaradı. Usıdan belgili, 
ol da ayrıqsha dóretiwshilik etedi. 

 
 

Xalıqqa málimleme-kitapxana xızmetin kórsetiw 
zárúr wazıypa 

 
 Kitapxana - bul haqıyqıy mádeniy-aǵartıwshılıq mákanı sıpatında jumıs alıp barıwı 

kerek. Bul bilim hám ruwxıylıq mákanı jaslardıń eń qádirli dárgayına aylanıwı hám kóbirek 
jaslardı ózine qamtıp alıwı kerek. 

 Kitap - bilim bulag'ı. Bul bulaqtan paydalanbaǵan insan bilimsiz boladı. Ol hár qanday 
jaman aqıbetlerge ushırawı, adamgershiligin, hújdanın satıp jiberiwi múmkin. Jámiyette 
kitapqumarlıq  qaysı dárejede keń tarqalǵan bolsa, oqımıslı adamlar sonsha kóp boladı, óz 
gezeginde bul orında ulıwma insanıylıq qádiriyatlar turaqlı turmıs tárizine aylanadı. 

 Mámleketimizde kitapqumarlıq  mádeniyatın kóteriw hám ámeliy nátiyjege erisiwde 
bir qatar jumıslar alıp barılǵanlıǵın ayrıqsha aytıp ótiw kerek. 

 Oqıwdan toqtaǵan adam pikirlewden de toqtaydı, degen edi oyshıllardan biri. Búgin 
bul hikmettiń qanshelli turmıslıq haqıyqat ekenin átirapımızda júz berip atırǵan waqıya-
qubılıslar mısalında da ańlap atırmız. Kitap oylaw, ruwxıylıq, etika hám tárbiya dáregi, onıń 
insan kámalı jolında tutqan ornı haqqında artıqsha aytıp otırıwdıń hájeti joq. 

 Ózbekstan Respublikası Prezidenti Shavkat Mirziyoyevtiń 2017 jıl 12 yanvardaǵı 
“Kitap ónimlerin baspadan shıǵarıw hám tarqatıw sistemasın rawajlandırıw, kitap oqıwdı hám 
kitapqumarlıq  mádeniyatın arttırıw jáne úgit-násiyatlaw boyınsha komissiya dúziw haqqında”ǵı 
Buyrıǵı xalqımızdıń júregindegi, kewilindegi pikirine sáykes halda, qalaberdi, hár bir oqımıslı 
adam ushın kútilgeninen da artıq sıylıq boldı.  

Mámleketimizde 2017-2021 jıllarda Ózbekstan Respublikasın rawajlandırıwdıń bes 
ústin turatuǵın baǵdarı boyınsha Háreketler strategiyası tiykarında barlıq taraw hám tarmaqlarda 
úlken ózgerisler ámelge asırılıp atır. Buǵan baylanıslı jámiyet turmısında iygilikli qádiriyat hám 
dástúrlerdi tereń qarar taptırıwǵa, atap aytqanda, xalqımız, ásirese, jetkinshektiń ruwxıy -
intellektuallıq potencialı, oylawı hám dúnyaǵa kóz qarasın kóteriwde, ana Watanı hám xalqına 
muhabbat hám sadıqlıq sezimi menen jasaytuǵın bárkámal shaxstı tárbiyalawda kútá úlken 
áhmiyetke iye bolǵan kitapqumarlıq  mádeniyatın asırıwǵa bólek itibar qaratılıp atır. 



 Turmıs turaqlı ózgeris hám jańalanıwlar negizinde qurılǵan. Usı mánisten alıp 
qaraǵanda adamlar oylawındaǵı ózgerisler hám de turmıslıq talap bul tarawdaǵı islerdi taǵı qayta 
kórip shıǵıw hám jetilistiriw kerekligin talap etpekte. 2017 jıl 13 sentyabr degi " Kitap ónimlerin 
baspadan shıǵarıw hám tarqatıw sistemasın rawajlandırıw, kitap oqıwdı hám kitapqumarlıq  
mádeniyatın arttırıw jáne úgit-násiyatlaw boyınsha komissiya dúziw haqqında " ǵı qararı 
 xalqımız, ásirese, jaslar ortasında kitap oqıwdı hár tárepleme rawajlandırıwǵa xizmet etip atır. 

 Áyyemgi hám úlkemizden jetisip shıqqan ullı oqımıslı, avtor hám oyshıllarımızdıń  bay 
ruwxıy miyrasların, ulıwma dunyalıq tsivilizatsiya, mádeniyat, dúnyalıq hám diniy ilim 
rawajlanıwına úlken úles qosqan ullı  babalarımızdıń kem ushrasatuǵın dóretpelerin saqlap -
álpeshlew, kelesi áwladlarǵa zálelsiz jetkiziw, olardıń siyrek ushrasatuǵın miyrasların, ibratlı 
ómiri jáne social iskerligin hár tárepleme tereń úyreniw hám úgit nasiyatlaw, jaslarımızdı ózligin 
ańlaw, milliy hám ulıwma insanıylıq qádriyatlarǵa húrmet ruwxında tárbiyalaw, olar arasında 
kitapqumarlıq  mádeniyatın keń ǵalabalastırıw maqsetinde, Prezidentimizdiń " Ózbekstan Jaslar 
Birlespesi jumısın jetilistiriwge tiyisli ilajları haqqında" ǵı PQ-3138 sanlı qararı menen 
tastıyıqlanǵan " Ózbekstan jaslar birlespesi jumısların jetilistiriwge tiyisli kompleks ilajlar 
programması" nıń 45-punktinde jetkinshektiń kitap oqıwı hám kitapqumarlıq  mádeniyatın 
asırıw, olardıń intelektual potencialı hám ruwxıy dárejesin kóteriw maqsetinde ótkerilip atırǵan " 
Jas kıtapqumar" kórik tańlawları Respublika kóleminde keń ótkerilip atır. 
 Ózbekistan Respublikası Prezidentiniń 2018 jıl 12 may «Ullı alımlar, jazıwshı hám 
oyshıllarımız dóretiwshilik miyrasların keńnen úyreniw hám úgit násiyatlaw maqsetinde jaslar 
arasında kitapqumarlıq  tańlawların shólkemlestiriw haqqında»ǵı PQ-3721-sanlı qararı 
qabıllandı.  

 Prezidentimiz ǵayratı menen baslanǵan «Jas kıtapqumar» tańlawında kóp óqıǵan 
jaslarımız bahalı sıylıqlar menen birge avtomobiller jeńip alıwı, kópshiliktiń  háwesin keltirdi. 

 Ózbekstan Respublikası Prezidenti Shavkat Mirziyoyev basshılıǵında 19 mart kúni 
jaslarǵa itibardı kúsheytiw, olardı mádeniyat, kórkem óner, dene tárbiyası hám sportqa keń 
qosıw, olarda informaciya texnologiyalarınan paydalanıw kónlikpelerin qáliplestiriw, jaslar 
arasında kitapqumarlıqtı en jaydırıw, hayal-qızlar bántligini támiyinlew máselelerine arnalǵan 
videoselektorda social, ruwxıy -bilimlendiriw tarawlarındaǵı islerdi jańa sistema tiykarında jolǵa 
qoyıw boyınsha 5 zárúrli baslamanı ilgeri súrdi hám tórtinshi baslama  jaslar mánawiyatın joqarı 
kóteriw, xalıq ásirese jaslar arasında arasında kitapqumarlıqtı keńnen en jaydırıw boyınsha 
sistemalı islerdi shólkemlestiriwge baǵdarlanǵan. 
 Bunnan tısqarı xalıqqa málimleme-kitapxana xızmetin kórsetiwdi jáne de jetilistiriw, málimleme 
-kitapxana mákemeleri jumısların rawajlandırıw maqsetinde, Ózbekstan Respublikası 
Prezidentiniń 2019 jıl 7 iyun «Ózbekstan Respublikası xalqına málimleme -kitapxana xızmetin 
kórsetiwdi bunnan bılay da jetilistiriw haqqında»ǵı  PQ-4354-sanlı qararı qabıl etilip,  xalıqqa 
málimleme-kitapxana xızmetlerin kórsetiwdiń sapa jaǵınan jańa sistemasın jaratıw, 
kitapxanalarda saqlanıp atırǵan milliy materiallıq miyraslardı saqlap - qádirlew hám bayıtıw, 
málimleme - kommunikaciya texnologiyaların keń engiziw esabınan málimleme -kitapxana 
mákemeleri jumısların shólkemlestiriwdi jetilistiriw zarúr wazıypaǵa aylandırıldı hám Milliy 
kitapxana janınan 186 rayon (qala ), sonın ishinen Qaraqalpstan Respublikası aymaǵında  15 
rayonlıq málimleme -kitapxana orayları shólkemlestirilip xalıqqa sapalı málimleme – kitapxana 
xızmetin kórsetip kelmekte. 

 
 Oqıw mádeniyatın kóteriw, Respublikamızdıń uzaq aymaqlarında kitapqumarlıq  

mádeniyatın rawajlandırıw, xalıqtıń kitapqa qızıǵıwshılıǵın sistemalı úyrenip barıw, 
kitapqumarlıq  mádeniyatın rawajlandırıwǵa qaratılǵan joybar hám tańlawlardı 
shólkemlestiriwdi jáne de jetilistiriw boyınsha Ózbekstan Respublikası Ministrler kabinetiniń 
2020 jıl 14 dekabr «2020 -2025 jıllarda kitapqumarlıq  mádeniyatın rawajlandırıw hám qollap -
quwatlaw milliy baǵdarlamasın tastıyıqlaw haqqında»ǵ 781- sanlı qararında belgilep berilgen. 

 Málimleme-kitapxana orayları jumısların jáne de jetilistiriw, jaslardı kitap oqıwǵa 
tartıw boyınsha kólemli jumıslar alıp barılmaqta. 



 Ózbekstan Respublikası Prezidenti Shavkat Mirziyoyev basshılıǵında 2021 jıl 19 
yanvar kúni ruwxıy -bilimlendiriw jumıslar sistemasın túpten jetilistiriwge baylanıslı mámleket 
hám jámiyetlik shólkemleriniń sherikligin kúsheytiw máseleleri boyınsha videoselektor jıynalısı 
ótkerildi. Eger ekonomika jámiyettiń organizmi bolsa, onıń ruwxı hám janı mánawiyat bolıp 
tabıladı, - dedi Prezidentimiz jıynalısta.- Biz jańa Ózbekstandı qurıwǵa qarar etken ekenbiz, eki 
bekkem tayanamıshqa súyenemiz. Birinshisi - bazar principlerine tiykarlanǵan kúshli 
ekonomika. Ekinshisi - babalarımızdıń bay miyrası hám milliy qádiriyatlarına tiykarlanǵan 
kúshli mánawiyat.  

 Usı jıldan baslap, ruwxıylıq hám aǵartıwshılıq  tarawı qánigeliklerin pánler 
klassifikatorına kirgiziw, bul baǵdarda jetik kadrlar tayarlaw, kitapqumarlıq  mádeniyatın 
keńeytiw zárúr, eger kimdir, mánawiyat máselesi - bul tek Mánawiyat orayı yamasa tiyisli 
ministrlik hám keńselerdiń jumısı, dep oylasa, qátelesken boladı. Bulardıń barlıǵı aldımızda 
turǵan eń tiykarǵı, eń zárúrli wazıypalardan biri bolıp tabıladı, - dedi Prezidentimiz. 

 Qabıl etilgen qararlar, buyrıqlar ilim, tálim hám mádeniyat rawajlanıwında keń 
múmkinshilikler ashıp beriw menen birgelikte, maǵlıwmatlar deregi bolǵan kitapxanalar 
jumıslarına úlken múmkinshilikler, ózgerisler kirziliwine hám zaman talabına juwap 
beretuǵınday rawajlanıwında múmkinshilik jaratıp berip atır. 
 Usınıń menen birge Biziń Qaraqalpaqstan Respublikası Málimleme-kitapxana orayı jaslar 
siyasatina tiyisli keń kólemli jumıslar alıp barmaqda. 

